
Іс №2-374/2015
  





Ш Е Ш І М




ҚАЗАҚСТАН  РЕСПУБЛИКАСЫ  АТЫНАН
2015 жылғы 06 тамыз  






       Махамбет ауылы


Атырау облысы Махамбет аудандық соты құрамында төрағалық етуші судья А.Б.Досмагамбетова, хатшылықта К.Туленова отырып, талап қоюшы Н.М.Мұхитовтың қатысуымен, ашық сот отырысында, сот отырысы залында талап қоюшы Мұхитов Нұрлыбек Мұхитұлының жауапкер Сүйінішқали Шапағат Жұмағалиұлына жол көлік оқиғасы салдарынан келтірілген материалдық шығынды өндіру туралы  талап арызы бойынша азаматтық ісін қарап,  

А Н Ы Қ Т А Ғ А Н Ы:

Талап қоюшы Н.М.Мұхитов сотқа берген талап арызында жауапкер Ш.Ж.Сүйінішқалидің 18 сәуір 2015 жылы мемлекеттік белгісі Е152 МОМ «Ваз-21100» маркалы автокөлігімен өзінің басты жолда басқарып келе жатырған мемлекеттік белгісі 457 DЕА 06 «Лада-211440» маркалы автокөлігіне жол бермей соқтығыс жасап, нәтижесінде автокөлігінің төңкеріліп, жермен сырғанап, өзі жеңіл жарақат алғанын, 29.04.2015 жылғы Атырау қаласының мамандандырылған әкімшілік сотының қаулысна сәйкес Ш.Ж.Сүйінішқалидің кінәлі деп танылғанын, жауапкердің сақтандыру полисінің жоқтығын, келісім шарт арқылы 30000 теңге төлеп, автокөлікке жол көлік оқиғасы салдарынан алған шығын есептеліп, 15.06.2015 жылғы №842 есепке сәйкес 935832 теңге құрағанын көрсетіп, бағалату мен мүлікке келген шығын және мемлекеттік бажды өндіруді сұраған. 


 Сот отырысында талап қоюшы Н.М.Мұхитов талапты толықтай қолдап, берген түсінігінде талап арыз уәжін келтіріп, жол көлік оқиғасында көлік аударылып, терезелері сынған уақытта өзінің қолдары мен желке тұсына әйнектер қадалып жарақат алса да, сараптама жасатпағанын, бағалау есебі бойынша көлікті қалпына келтіру үшін 1207675 теңге құрайтынын, ал, оған қарағанда 2013 жылғы өзінің көлігінің маркасымен бірдей көлік сатып алған арзаңға, яғни 935832 теңге шығатынын, көлікті қалпына келтіру мүмкін болмауына байланысты соңғы соманы өндіру жөнінде талап бергенін, жауапкердің Атырау қаласындағы «Ырыс» мейрамханасының қасындағы «Жылу электр орталығы» мекемесінде жұмыс жасайтынын біліп, сонда көлікті қарау үшін қатысуға жүруін өтініп барған кезде де барудан бас тартқанын, қазіргі уақытта көліктің жарамсыз күйде қалуына байланысты, талапты қанағаттандыруды сұрады. 

Жауапкер Ш.Ж.Сүйінішқали азаматтық істі сотта қарауға әзірлеу кезінде талапты мойындамай, өзі көлікті жөндеп бергісі келетіндігін, есепте көрсетілген бағамен келіспеуіне байланысты, қайта бағалау жүргізетіндігін айтып, алайда сот отырысының өткізілетін орны мен уақыты туралы тиісті түрде хабарланса да келмей, келмеуінің дәлелді себептерін хабарламай, істі өзінің қатысуынсыз қарауды сұрамаған.  
Қазақстан Республикасының Азаматтық іс жүргізу кодексінің 187-бабының 4-бөлігін басшылыққа алып, сот жауапкердің келмеуін дәлелсiз деп танып, істі оның қатысуынсыз қарауға көшті. 


Сот талап қоюшының түсініктемесін тыңдап, іс құжаттарын зерттеп, төмендегі тұжырымға келді.

29 сәуір 2015 жылғы Атырау қаласының мамандандырылған әкімшілік сотының қаулысының сипаттамалы бөлігіне сәйкес, 18 сәуір 2015 жылы Ш.Ж.Сүйінішқали сағат 23.25 шамасында маркасы «Ваз-21100» мемлекеттік белгісі Е152 МОМ автокөлігін Атырау қаласы, Ерниязов-Жарбосынов көшелері қиылысында, екінші дәрежелі жолдан басты жолда келе жатырған маркасы «Лада-211440» мемлекеттік белгісі 457 DАЕ 06 автокөлігіне жол бермей соқтығыс жасап, нәтижесінде материалдық шығынның бары көрсетілген. Жауапкер Ш.Ж.Сүйінішқали осы әрекеті үшін ӘҚБтК-нің 610-бабының 1-бөлігімен кінәлі деп танылып, 9 ай мерзімге көлік құралын басқару құқығынан айырылған. Сот қаулысы заңды күшіне енген. 

Қазақстан Республикасының Азаматтық іс жүргізу кодексінің (әрі қарай АІЖК) 71-бабының 3-1-бөлігіне сәйкес, әкімшілік құқық бұзушылық туралы іс бойынша заңды күшіне енген сот қаулысында белгіленген әкімшілік құқық бұзушылық жасаған адамның кінәсі осы адам жасаған әкімшілік құқық бұзушылықтың азаматтық-құқықтық салдарлары туралы істі қарау кезінде қайтадан дәлелденбейді.

Көлік құралының тіркелу куәлігіне сәйкес, тіркеу №457 DЕА 06 «Лада 211440» маркалы 2013 жылы шығарылған көліктің иесі ретінде талап қоюшы Н.М.Мұхитов көрсетілген. 

Талап қоюшы келтірілген залалды бағалатып, 15.06.2015 жылғы №842 қозғалмалы мүліктің залал құны жөніндегі есеп ұсынып, ол есеп бойынша Алматы қаласы автокөлік базарындағы маркетинг зерттеуін жүргізіп, талап қоюшының автокөлігіндей көліктің орташа нарықтық құны 935832 теңге құрайтынын, ал, амортизациясының тозуын есептегенде қалпына келтіру жұмысының құны 1207675 теңге құрайтынын, осыған орай аталған автокөлікті қалпына келтіру тиімділігінің орынсыз екені көрсетілген.  

АІЖК-нің 66-бабының 3-бөлігінің талабына сәйкес, сотпен жауапкердің талап қоюшымен ұсынылған есебіндегі бағамен келіспейтіндігі жөнінде уәжін растайтын дәлелдеме табыс ету жөніндегі ұсынысына, дәлелдеме ұсынбады. 

Сот бағалаушы Б.Ж.Макашевтің есебі нормативтік-құқықтық актінің талабына толық көлемде жауап береді, талап қоюшының көлік құралына келтірілген барлық зақымды қамтыған деп санап іс бойынша дәлелдеме ретінде қабылдайды. 

Қазақстан Республикасының Азаматтық Кодексінің (бұдан әрі -АК) 917-бабының 1-бөлігіне сай, азаматтар  мен  заңды  тұлғалардың мүліктік  немесе  мүліктік  емес  игіліктері мен құқықтарына  заңсыз іс-әрекеттермен (әрекетсіздікпен) келтірілген (мүліктік және (немесе) мүліктік емес) зиянды, оны келтірілген  тұлға  толық  көлемінде өтеуге тиіс.

Жол-көлік  оқиғасының орын алғандығын, көліктің зақымданғанын тараптар жоққа шығарған жоқ.  

АК-нің 931-бабының 1-бөлігіне сәйкес, қызметi айналасындағылар үшiн жоғары қауiптiлiкпен байланысты заңды тұлғалар мен азаматтар (көлiк ұйымдары, өнеркәсiп орындары, құрылыстар, көлiк құралдарының иелерi және т.б.), егер зиян дүлей күштердiң немесе жәбiрленушiнiң терiс пиғылының салдарынан пайда болғанын дәлелдемесе, жоғары қауiптiлiк көздерi келтiрген зиянды өтеуге мiндеттi.

Зиянды өтеу мiндетi меншiк құқығымен, шаруашылық жүргiзу құқығымен немесе жедел басқару құқығымен немесе кез келген басқа да заңды негiзбен (мүлiктiк жалдау шарты, көлiк құралын басқару құқығына берiлген сенiмхат, көздердi беру туралы құзіреттi органның өкiмi арқылы және т.б.) жоғары қауiптiлiк көзiн иеленушi заңды тұлғаға немесе азаматқа жүктеледi.  


Жауапкердің Ш.Ж.Сүйінішқалидің азаматтық-құқықтық жауапкершілігі міндетті сақтандырылмаған, 18 сәуір 2015 жылы орын алған жол көлік оқиғасында мемлекеттік белгісі Е152 МОМ «Ваз-21100» маркалы автокөлігін басқарған, соған байланысты зиянды өтеу міндеті жауапкерге жүктеліп, талап қоюшының пайдасына жауапкерден 935832 теңгені өндіреді. 

12.06.2015 жылғы бағалаудың жүргізуіне тапсырыс беруші Н.М.Мұхитов пен бағалаушы жеке кәсіпкер «Макашев Б.Ж.» арасында жасақталған №335 келісім шартына сәйкес, объектіні бағалау бойынша қызмет құны 30000 теңге. Шартқа төлем төленгендігі жөнінде чек тіркелген. 

Осыған орай, сот 30000 теңгені іс бойынша іс жүргізуге байланысты шығынға жатқызып, жауапкерден өндірілуге жатады деп табады. 


Аталғандардың негізінде талап қоюшының талабы қанағаттандырылып, АІЖК-нің 110-бабының 1-бөлігіне сәйкес, талап қоюшының пайдасына жауапкерден 9358 теңге мемлекеттік баж өндіріледі. 

Жоғарыдағылардың негізінде және АІЖК-нің 217-219, 221, 223-баптарын басшылыққа алып, сот

Ш Е Ш І М     Е Т Т І:

Талап қоюшы Мұхитов Нұрлыбек Мұхитұлының талабы қанағаттандырылсын.   

Сүйінішқали Шапағат Жұмағалиұлынан Мұхитов Нұрлыбек Мұхитұлының пайдасына жол көлік оқиғасының салдарынан келтірілген материалдық шығын 935832 (тоғыз жүз отыз бес мың сегіз жүз отыз екі) теңге,  көлікке келтірілген залалды бағалату үшін жұмсалған 30000 (отыз мың) теңге және мемлекеттік баж 9358 (тоғыз мың үш жүз елу сегіз) теңге, барлығы 975190 (тоғыз жүз жетпіс бес мың бір жүз тоқсан) теңге өндірілсін.

Шешімге наразы жақ оның көшірмесі тапсырылған күннен бастап он бес күн ішінде, Қазақстан Республикасының Азаматтық іс жүргізу кодексінің 334, 335-баптарының талаптарын сақтай отырып, Махамбет аудандық соты арқылы Атырау облыстық сотының азаматтық және әкімшілік істер жөніндегі апелляциялық сот алқасына тараптар апелляциялық шағым, прокурор апелляциялық наразылық келтіруге құқылы.

Судья 







                А.Досмагамбетова

Көшірмесі дұрыс. 

Судья 








       А.Досмагамбетова

Анықтама. 

Шешім заңды күшіне енген жоқ. 

Судья 








       А.Досмагамбетова

Шешім заңды күшіне «____» ____________ 2015 жылы енді. 

Судья 








       А.Досмагамбетова

